
তথ্যবিবরণী                                                                                                     নম্বর: ১৬৪৫
এবছর ১০ লাখ কর্মীর বৈদেশিক কর্মসংস্থান হওয়ার সম্ভাবনা রয়েছে
                                                -- প্রবাসী কল্যাণ মন্ত্রী
ঢাকা, ৭ বৈশাখ (২০ এপ্রিল) : 

এবছর ১০ লাখ কর্মী বিদেশ যাওয়ার সম্ভাবনা রয়েছে বলে জানিয়েছেন প্রবাসী কল্যাণ ও বৈদেশিক কর্মসংস্থান মন্ত্রী ইমরান আহমদ। তিনি বলেন, বর্তমানে প্রতিমাসে গড়ে এক লাখ কর্মী বিদেশে গমন করছে। যার মধ্যে ৭০ থেকে ৮০ হাজার কর্মী সৌদি আরব যাচ্ছে। 
মন্ত্রী আজ ঢাকায় নিরাপদ অভিবাসন বিষয়ে অংশীজনদের সাথে মতবিনিময় সভা ও ইফতার মাহফিলে এসব কথা বলেন।
মন্ত্রী বলেন, গত দুই মাসে ১ লাখ ৭০ হাজার ভিসা ইস্যু করেছে ঢাকায় সৌদি দূতাবাস। প্রতিদিন গড়ে ৪ হাজার ভিসা ইস্যু করেছে দেশটি। 
প্রবাসী কল্যাণ ও বৈদেশিক কর্মসংস্থান মন্ত্রণালয়ের সচিব ড. আহমেদ মুনিরুছ সালেহীন বলেন, বিদেশে কর্মী পাঠাতে এখন সরকার দক্ষতার ওপর জোর দিচ্ছে।
এ সময় অন্যান্য অংশীজন তাদের বক্তব্যে অভিবাসন খাতে আরো স্বচ্ছতা নিশ্চিত করতে বৈদেশিক কর্মসংস্থান প্রক্রিয়া  ডিজিটালাইজেশন করার ওপর গুরুত্বারোপ করেন। তারা মালয়েশিয়া ও লিবিয়ার শ্রমবাজারে পুনরায় বাংলাদেশ থেকে কর্মী প্রেরণের ওপর জোর দেন। এছাড়া রোমানিয়ার শ্রমবাজার নিয়েও তারা আলোচনা করেন। 
মতবিনিময় সভায় অংশ নেন ঢাকায় ইউরোপীয় ইউনিয়নের ডেলিগেশন প্রধান, ব্রাক মাইগ্রেশন প্রধান, আন্তর্জাতিক অভিবাসন সংস্থা আইওএম ও আন্তর্জাতিক শ্রম সংস্থা আইএলওর প্রতিনিধি, নাগরিক সমাজের প্রতিনিধি, সাংবাদিকসহ অন্যান্যরা।
#

রাশেদুজ্জামান/নাইচ/রফিকুল/সেলিম/২০২২/২১৩০ ঘণ্টা 
তথ্যবিবরণী                                                                                                      নম্বর: ১৬৪৪

ইস্তাম্বুলে ‘বাংলা নববর্ষ ১৪২৯’ উদ্‌যাপন
ইস্তাম্বুল (তুরস্ক), ২০ এপ্রিল : 

বাংলাদেশ দূতাবাস, আংকারা এবং বাংলাদেশ কনস্যুলেট জেনারেল, ইস্তাম্বুল যৌথভাবে ‘বাংলা নববর্ষ ১৪২৯’ উদ্‌যাপন উপলক্ষ্যে গত ১৯ এপ্রিল কনস্যুলেটের ফ্রেন্ডশিপ হলে ‘মর্মর সাগরের তীরে মঙ্গলবারতা: বাংলা নববর্ষ’ শিরোনামে একটি অনুষ্ঠানের আয়োজন করে। কনসাল জেনারেল মোহাম্মদ নূরে-আলমের সভাপতিত্বে এবং লেখক ও প্রামাণ্যচিত্র নির্মাতা শাকিল রেজা ইফতির সঞ্চালনায় উক্ত অনুষ্ঠানে তুরস্কে নিযুক্ত বাংলাদেশের রাষ্ট্রদূত মসয়ূদ মান্নান, বিশিষ্ট রবীন্দ্রসংগীত শিল্পী ড. রেজওয়ানা চৌধুরী বন্যা, লেখক ও সাংবাদিক আহমেত জোশকুনায়দিন, গবেষক ও অনুবাদক ড. মুসা তোপকায়া, মিডিয়া ব্যক্তিত্ব ও বিবিসি (লন্ডন) এর বাচিকশিল্পী ঊর্মি মাজহারসহ তুর্কি অতিথিবৃন্দ ও প্রবাসী বাংলাদেশি অংশগ্রহণ করেন। সূচনা বক্তব্যে নূরে-আলম স্বাধীনতার মহান স্থপতি সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমানের প্রতি গভীর শ্রদ্ধা জ্ঞাপন করে বলেন, ১৯৭২ সালে বঙ্গবন্ধুর সরকার পহেলা বৈশাখকে সর্বপ্রথম জাতীয় পার্বণ হিসেবে ঘোষণা করেন। 

বাংলা নববর্ষকে বৃহৎ সর্বজনীন উৎসব উল্লেখ করে কনসালে জেনারেল বলেন, বর্ষবরণ আমাদেরকে সহিষ্ণু, শান্তিপ্রিয় ও প্রগতিশীল জাতি হিসেবে প্রতিষ্ঠিত করেছে। বাঙালি জাতীয়তাবাদের বিকাশ ও অসাম্প্রদায়িক চেতনাকে শাণিত করার মাধ্যমে নববর্ষ উদ্‌যাপন এক অদম্য সাংস্কৃতিক শক্তিতে রূপান্তরিত হয়েছিল, যা আমাদের স্বাধীনতাযুদ্ধসহ সকল রাজনৈতিক আন্দোলনকে বেগবান ও সুদৃঢ় করেছিল। নূরে-আলম বলেন, ইউনেস্কো কর্তৃক মঙ্গল শোভাযাত্রাকে ‘বিশ্ব সাংস্কৃতিক ঐতিহ্য’ হিসেবে স্বীকৃতির পাবার ফলে আমাদের সংস্কৃতি বৈশ্বিক সম্পদে পরিণত হয়েছে, যা জাতি হিসেবে আমাদেরকে আরো সম্মানিত, গৌরবান্বিত ও মর্যাদাবান করেছে। 

প্রধান অতিথির বক্তব্যে রাষ্ট্রদূত মসয়ূদ মান্নান বলেন, একে অপরের ইতিহাস ও ঐতিহ্য, ভাষা ও সাহিত্য, এবং কৃষ্টি ও সংস্কৃতি জানার মধ্যে দু’দেশের জনগণের মধ্যকার বন্ধুত্ব ও বোঝাপড়া আরো বেশি সুদৃঢ় ও মজবুত হয়। বাংলাদেশে তুর্কি সাহিত্যকর্ম অনূদিত হচ্ছে উল্লেখ করে তিনি তুরস্কে বসবাসরত বাংলাদেশি শিক্ষক-শিক্ষার্থীদেরকে বাংলাদেশের ভাষা, ইতিহাস, সাহিত্য ও সৃষ্টিশীল কর্ম তুর্কি ভাষায় অনুবাদ করতে অনুরোধ করেন। এর মাধ্যমে তুরস্কের জনগণ বাঙালি সাংস্কৃতিক বৈচিত্র্য ও ঐতিহ্য সম্পর্কে বিশদভাবে জানতে পারবে, যা দু’দেশের মধ্যে বিরাজমান সাংস্কৃতিক, রাজনৈতিক ও অর্থনৈতিক সম্পর্ক আরো বেগবান করবে। 

অনুষ্ঠান শেষে আলোচকবৃন্দদের মুজিববর্ষের লোগো-খচিত উপহার সামগ্রী প্রদান করা হয়। 

#

মাসুদ/নাইচ/রফিকুল/সেলিম/২০২২/২১৩০ ঘণ্টা 
তথ্যবিবরণী                                                                                                                              নম্বর : ১৬৪৩
হাওড়ের ফসলের ক্ষতির প্রভাব চালের বাজারে পড়বে না
                                                -- জাহিদ ফারুক
সুনামগঞ্জ, ৭ বৈশাখ (২০ এপ্রিল) :


  বোরো ফসল রক্ষায় সরকারের পাশাপাশি হাওড়াঞ্চলের সকল শ্রেণিপেশার মানুষকে এগিয়ে আসার উদাত্ত আহ্বান জানিয়েছেন পানি সম্পদ প্রতিমন্ত্রী জাহিদ ফারুক। তিনি বলেন, ক্ষতি পুষিয়ে নিতে সরকারের পক্ষ হতে পুনর্বাসনসহ সব রকমের সহায়তা করা হবে। হাওড়ের ফসলের ক্ষতির প্রভাব চালের বাজারে পড়বে না জানিয়ে প্রতিমন্ত্রী বলেন, বাঁধ নির্মাণে অনিয়মের বিষয়ে মন্ত্রণালয়ে উচ্চ পর্যায়ে তদন্ত কমিটি করা হবে। তদন্ত করে দোষীদের শাস্তির আওতায় আনা হবে। সর্বোচ্চ গুরুত্ব দিয়ে দ্রুততার সাথে হাওড় রক্ষা বাঁধের সমস্যার স্থায়ী সমাধানের করা হবে। প্রধানমন্ত্রী  শেখ হাসিনা প্রতিনিয়ত হাওড়ের খবর নিচ্ছেন। সরকার হাওড় পাড়ের সমস্যা সমাধানে বদ্ধপরিকর রয়েছে।

আজ সুনামগঞ্জ জেলার জামালগঞ্জ উপজেলার বন্যায় ক্ষতিগ্রস্ত হালির হাওড়, তাহিরপুর ও ধর্মপাশা উপজেলার মহালিয়া হাওড় পরিদর্শন করে সংশ্লিষ্টদের প্রয়োজনীয় দিকনির্দেশনা প্রদান করেন প্রতিমন্ত্রী।

এ সময় উপস্থিত ছিলেন সংসদ সদস্য মোয়াজ্জেম হোসেন রতন, অতিরিক্ত সচিব (উন্নয়ন) মিজানুর রহমান, মহাপরিচালক পানি উন্নয়ন বোর্ড প্রকৌশলী ফজলুর রশিদ, মাহবুবর রহমান, এডিজি (পূর্ব), জেলা প্রশাসক সুনামগঞ্জ ও পাউবোসহ সংশ্লিষ্ট কর্মকর্তাবৃন্দ।

আগাম বন্যায় ক্ষতিগ্রস্ত  ধর্মপাশা উপজেলার মহালিয়া হাওড় পরিদর্শনের সময় পাউবোর কাজে সহায়তার জন্য স্বেচ্ছায় বাঁধ রক্ষার সাথে জড়িত দেবাশীষসহ অন্যদেরকে প্রতিমন্ত্রী ব্যক্তিগত তহবিল হতে তাৎক্ষণিকভাবে ২০ হাজার টাকা প্রদান করেন। এসময় প্রতিমন্ত্রী কৃষক ভাইদের আশ্বস্ত করে বলেন, প্রধানমন্ত্রী শেখ হাসিনা আপনাদের কল্যাণে নিয়োজিত আছেন; ক্ষয়ক্ষতি যা হয়েছে তা পুষিয়ে দেয়া হবে। আগামীতে যেনো এরকম না হয় তাই স্থায়ী বাঁধ নির্মাণ করা হবে।

প্রতিমন্ত্রী জাহিদ বলেন, মনে রাখতে হবে ঝড়, বৃষ্টি ও জলোচ্ছ্বাস এগুলো প্রকৃতির নিয়মে হয়। এগুলোর সাথেই বসবাস করতে হবে, তবে ক্ষয়ক্ষতি কমিয়ে আনতে টেকসই ব্যবস্থা গ্রহণ করতে হবে।
#

গিয়াস/পাশা/সঞ্জীব/জয়নুল/২০২২/১৯৩০ঘণ্টা

তথ্যবিবরণী                                                                                                                                      নম্বর : ১৬৪২
শিক্ষার্থীদেরকে কর্মের উপযোগী করে তুলতে হবে
                                             -- শিক্ষামন্ত্রী 

ঢাকা, ৭ বৈশাখ (২০ এপ্রিল) :


শিক্ষামন্ত্রী ডা. দীপু মনি বলেছেন, কারিগরি শিক্ষা প্রতিষ্ঠানে তত্ত্বীয় শিক্ষার চেয়ে হাতে-কলমে শেখানোর মাধ্যমে শিক্ষার্থীদেরকে কর্মের উপযোগী করে তুলতে হবে। শিক্ষার্থীদেরকে কর্মক্ষেত্রে নিয়ে শেখানোর  জন্য একাডেমিয়া ইন্ডাস্ট্রি সংযোগ বাড়ানোর উদ্যোগ নেয়া হবে। এজন্য কারিগরি শিক্ষার শিক্ষাক্রম পরিমার্জন করা হবে।                                                                                                                                               


আজ রাজধানীর কারিগরি শিক্ষা অধিদপ্তরে কারিগরি ও মাদ্রাসা শিক্ষা বিভাগের সার্বিক অগ্রগতি বিষয়ক এক সভায় মন্ত্রী এসব কথা বলেন। মন্ত্রী আরো বলেন, দেশে কারিগরি শিক্ষার ব্যাপক বিস্তারে ডিজিটাল কনটেন্ট তৈরি করে অনলাইনভিত্তিক শিক্ষণ জোরদার করা হবে। অনুষ্ঠানে শিক্ষা উপমন্ত্রী মহিবুল হাসান চৌধুরী  দক্ষ পেশাদার  ব্যক্তিদের কারিগরি প্রতিষ্ঠানে অতিথি প্রশিক্ষক হিসেবে কাজে লাগানোর পরামর্শ দেন।  


কারিগরি ও মাদ্রাসা শিক্ষা বিভাগের সচিব কামাল হোসেনের সভাপতিত্বে অনুষ্ঠানে অন্যান্যের মধ্যে বিভাগের বিভিন্ন পর্যায়ের কর্মকর্তাসহ অধীন দপ্তর সংস্থার প্রধানগণ এবং বিভিন্ন প্রকল্পসমূহের পরিচালকবৃন্দ উপস্থিত ছিলেন।   

#

তথ্যবিবরণী









         নম্বর : ১৬৪১
বিএনপি নেতাদের মুখে গণতন্ত্রের কথায় মানুষ হাসে 
                                 ---তথ্য ও সম্প্রচার মন্ত্রী
ঢাকা, 7 বৈশাখ, (20 এপ্রিল) :   


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বিএনপি প্রসঙ্গে বলেছেন, ‘যে দলের জন্ম অগণতান্ত্রিকভাবে, সেই দলের নেতা যখন গণতন্ত্রের কথা বলে তখন মানুষ হাসে। সুতরাং তাদের গণতন্ত্রের কথা বলার অধিকার কতটুকু আছে সেটিই প্রশ্ন।’ 


আজ সচিবালয়ে তথ্য অধিদফতরের সম্মেলন কক্ষে ঢাকা রিপোর্টার্স ইউনিটির (ডিআরইউ) নবনির্বাচিত পরিষদের সদস্যদের সাথে মতবিনিময় করেন মন্ত্রী। প্রধান তথ্য অফিসার মো. শাহেনুর মিয়া, ডিআরইউ সভাপতি নজরুল ইসলাম মিঠু, সাধারণ সম্পাদক নূরুল ইসলাম হাসিব আলোচনায় অংশ নেন। আলোচনা শেষে সাংবাদিকরা বিএনপি মহাসচিবের সাম্প্রতিক মন্তব্য ‘আওয়ামী লীগ দেশ ও গণতন্ত্রের শত্রু ও পাকিস্তানের পক্ষের দল এবং জিয়া স্বাধীনতার ঘোষক’ এ নিয়ে প্রশ্ন করলে ড. হাছান একথা বলেন। 


সম্প্রচার মন্ত্রী বলেন, ‘যাদের জন্মটা অগণতান্ত্রিকভাবে, ক্যান্টনমেন্টের মধ্যে ক্ষমতা দখল করে সেই ক্ষমতার উচ্ছিষ্ট বিলিয়ে রাজনীতির কাকদের সমন্বয় ঘটিয়ে যে দলের জন্ম, সেই দলের নেতা যখন গণতন্ত্রের কথা বলে মানুষ হাসে। জাতির পিতা বঙ্গবন্ধু শেখ মুজিবুর রহমানকে রাষ্ট্রপতি, সৈয়দ নজরুল ইসলামকে উপ-রাষ্ট্রপতি, তাজউদ্দিন আহমদকে প্রধানমন্ত্রী করে ১৯৭১ এর ১৭ এপ্রিল যে সরকার গঠিত হয়েছিলো, জিয়াউর রহমান সেই সরকারের ৪০০ টাকা বেতনের চাকুরে ছিলেন এবং নিয়মিত বেতন গ্রহণ করেছেন।’


‘বঙ্গবন্ধুর দেয়া স্বাধীনতার ঘোষণা জিয়াউর রহমান পাঠ করেছেন, জিয়া স্বাধীনতার ঘোষক নন’ উল্লেখ করে ড. হাছান মাহমুদ বলেন, ‘স্বাধীনতার ঘোষণা বহুজন পাঠ করেছেন। ২৬ মার্চ প্রথম ঘোষণা পাঠ করেন চট্টগ্রাম আওয়ামী লীগের সাধারণ সম্পাদক এম এ হান্নান, জিয়াউর রহমান ২৭ মার্চ বঙ্গবন্ধুর পক্ষে স্বাধীনতার ঘোষণা পাঠ করেন। স্কুলের দপ্তরিকে যারা হেডমাস্টার বানাতে চায় তাদের নিয়ে আমার কিছু বলার নাই। দপ্তরি ঘণ্টা বাজায় কিন্তু স্কুল কখন ছুটি হবে সে সিদ্ধান্ত গ্রহণ করে হেডমাস্টার। সুতরাং দপ্তরিকে হেডমাস্টার বানানোর চেষ্টা করে কোনো লাভ নেই।’


মন্ত্রী হাছান বলেন, ‘শুধু তারাই নন, ২৬ মার্চ চট্টগ্রাম শহরে যখন বিভিন্ন জায়গায় পাকিস্তানি বাহিনীর তান্ডব- হত্যাকাণ্ড চলছে, চট্টগ্রাম আওয়ামী লীগ অফিসের দপ্তরি নূরুল হক নিজের জীবন বাজি রেখে মাইকিং করে সমস্ত চট্টগ্রাম শহরে বঙ্গবন্ধুর স্বাধীনতার ঘোষণা পাঠ করে শুনিয়েছেন। অপরদিকে জিয়াউর রহমান চার দেয়ালের মধ্যে প্রহরী পরিবেষ্টিত অবস্থায় ২৭ মার্চ ঘোষণা পাঠ করেছেন। স্বাধীনতার ঘোষণা পাঠ করার জন্য যদি বাহবা দিতে হয় তাহলে নূরুল হক অনেক বেশি বাহবা পাওয়ার যোগ্য। নূরুল হকের ভূমিকা অনেক বেশি সাহসী ও গুরুত্বপূর্ণ ছিলো।’ 


‘আর ক’দিন আগে পাকিস্তানের গণতন্ত্রের উদাহরণ দিয়ে মির্জা ফখরুল সাহেবরা বেকায়দায় পড়ে গেছেন, তাদের পাকিস্তানপ্রীতি ক’দিন আগে উন্মোচিত হয়েছে, সেকারণে তারা উল্টো কথা বলছেন’ বলেন তথ্যমন্ত্রী। 


ঈদের পর বিএনপি অন্যান্য দলকে নিয়ে আন্দোলনে নামবে এ বিষয়ে প্রশ্নের জবাবে আওয়ামী লীগের যুগ্ম সাধারণ সম্পাদক পাল্টা প্রশ্ন রেখে বলেন, ‘তাদের আন্দোলন কোন ঈদের পরে? আমরা গত ১২-১৩ বছর ধরে ঈদের পরে, রোজার পরে, বার্ষিক পরীক্ষার পরে, শীতের পরে, বর্ষার পরে তাদের আন্দোলন হবে এরকম শুনে আসছি। তাই কোন ঈদের পরে সেটি একটু খোলসা করলে ভালো হয়।’ 


এর আগে ঢাকা রিপোর্টার্স ইউনিটির নবনির্বাচিত কমিটিকে অভিনন্দন জানিয়ে ডিআরইউতে সব মত এবং পথের সাংবাদিকদের একসাথে কাজ করার প্রশংসা করেন তথ্য ও সম্প্রচার মন্ত্রী। গণমাধ্যমকর্মী আইনের খসড়া প্রসঙ্গে মন্ত্রী হাছান মাহমুদ বলেন, ‘আইনের খসড়া সংসদীয় কমিটিতে গেছে এবং সংসদীয় কমিটি সেটি পরিবর্তন, পরিমার্জন এমনকি ফেরত পাঠানো -সবই করতে পারে, সেই ক্ষমতা কমিটির আছে। সেই সাথে আমি জানিয়েছি এটি পরিবর্তন-পরিমার্জন করার লক্ষ্যেই আমরা কাজ করছি। সুতরাং সেটা নিয়ে উদ্বিগ্ন হবার কারণ নেই। তবে সবাই শুধু সেখানে অসংগতির কথাগুলো বলছে, ভালো দিকগুলো নিয়ে কেউ আলোচনা করছে না।’

ডিআরইউ সভাপতি নজরুল ইসলাম মিঠু তার বক্তব্যে সাংবাদিকতার উৎকর্ষের জন্য প্রতিবছর জাতীয় বাজেটে ঢাকা রিপোর্টার্স ইউনিটির জন্য ৩ থেকে ৫ কোটি টাকা বিশেষ বরাদ্দের দাবি উত্থাপন করেন। সাধারণ সম্পাদক নূরুল ইসলাম হাসিব ডিআরইউয়ের কর্মকাণ্ড তুলে ধরেন। তথ্যমন্ত্রী তাদের উত্থাপিত বিষয়গুলো বিধি অনুসারে বিবেচনায় নেয়ার আশ্বাস দেন।

#

তথ্যবিবরণী









        নম্বর : ১৬৪০
বঙ্গবন্ধু সারা বিশ্বের শোষিত, বঞ্চিত, নিপীড়িত মানুষের নেতা

                                               -- পানিসম্পদ উপমন্ত্রী

ঢাকা, 7 বৈশাখ, (20 এপ্রিল) :   

পানিসম্পদ উপমন্ত্রী এ কে এম এনামুল হক শামীম বলেছেন, বঙ্গবন্ধু শুধু বাঙালি জাতিরই মহান নেতা ছিলেন না, সারা বিশ্বের শোষিত, বঞ্চিত, নিপীড়িত মানুষের অন্যতম শ্রেষ্ঠ নেতা ছিলেন। বঙ্গবন্ধু সবসময় শোষিত ও বঞ্চিত মানুষের পক্ষে কথা বলেছেন। তাঁর দীর্ঘ আন্দোলন সংগ্রামের ফলে বাঙালি জাতি পরাধীনতার শৃঙ্খল থেকে মুক্তি পায়। অন্যায়ের বিরুদ্ধে আপোসহীন, সাহসী, বজ্রকন্ঠের অবিসংবাদিত এই নেতাকে জর্জ ওয়াশিংটন-মহাত্মা গান্ধীর চেয়ে উঁচু আসনে স্থান দিয়েছেন কেউ কেউ। তাঁর মৃত্যুতে সৃষ্ট শূন্যস্থান, বিশ্বনেতাদের অনেকের কাছেই ছিলো অপূরণীয়।

আজ স্বাধীনতার ৫০ বছর ও বঙ্গবন্ধুর জন্মশত বার্ষিকী উপলক্ষ্যে মন্ত্রণালয়ে তার অফিসকক্ষে ভার্চুয়ালি সংযুক্ত থেকে শিজুওকা-বাংলাদেশ ফ্রেন্ডশিপ এসোসিয়েশন, জাপান আয়োজিত "Lunching Ceremony of Music Box" অনুষ্ঠানে উপমন্ত্রী এসব কথা বলেন।

উপমন্ত্রী বলেন, বঙ্গবন্ধুর তুলনা বঙ্গবন্ধু নিজেই। তিনি তাঁর ভাষণে বলেছিলেন, ‘আজ সমগ্র বিশ্ব দুই ভাগে বিভক্ত, একদিকে শোষিত-বঞ্চিত ও নির্যাতিত মানুষ; অন্যদিকে শোষণকারী। আমি শোষিত-বঞ্চিত মানুষের পক্ষে’।

বঙ্গবন্ধুর বাংলাদেশ আজ উন্নয়নের মহাসড়কে। এর পিছনে রয়েছে বঙ্গবন্ধু, মুক্তিযুদ্ধ, স্বাধীনতা, দেশপ্রেম এবং বঙ্গবন্ধুকন্যা প্রধানমন্ত্রী শেখ হাসিনার সুদৃঢ় নেতৃত্ব। পিতার পরে সন্তানের হাতে দেশ, একই যত্নে লালিত এবং পালিত হচ্ছে। এখন দেশের প্রতিটি ক্ষেত্রে উন্নয়নের ছোঁয়া লেগেছে।

উপমন্ত্রী বলেন, মহান মুক্তিযুদ্ধে জাপান বাংলাদেশের পক্ষে অবস্থান নিয়েছিলো। যে কয়েকটি দেশ এসে দাঁড়িয়েছিল বাংলাদেশের পাশে। এর মধ্যে অন্যতম ছিল জাপান। বাংলাদেশকে সবার আগে স্বীকৃতি দেয়া দেশগুলোর একটি জাপান। ১৯৭২ সালের ১০ ফেব্রুয়ারি বাংলাদেশকে স্বীকৃতি দেয় দেশটি। এর পরদিনই দুই দেশ একে অন্যের রাজধানীতে দূতাবাস স্থাপন করে। স্বাধীনতার ঠিক পরপরই বাংলাদেশের পুনর্গঠন প্রক্রিয়াকে ত্বরান্বিত করতে সহযোগিতাও করেছিল। প্রয়োজনের মুহূর্তে সে সহায়তা বাংলাদেশের পুনর্গঠনকে অনেকখানি এগিয়ে নিতে বড় ভূমিকা রাখে। এর আগে মুক্তিযুদ্ধ চলাকালেও বাংলাদেশীদের পাশে এসে দাঁড়িয়েছিল জাপানি জনগণ। জাপান সবসময়ই বাংলাদেশের বন্ধু হয়েই থাকবে।

অনুষ্ঠানে অংশগ্রহণ করেন জাপানে নিযুক্ত বাংলাদেশের রাষ্ট্রদূত শাহাবুদ্দিন আহমেদ, জাপানের শিজুওকা সিটি মেয়র নবুহিরো তানাবি, শিজুওকা-বাংলাদেশ ফ্রেন্ডশিপ এসোসিয়েশনের চেয়ারম্যান আমানো হাজিমি, নির্বাহী পরিচালক নিয়াজ আহমেদ ও উপদেষ্টা ড. শাহরিয়ার এম শামস সামি।

উপমন্ত্রী আরো বলেন, বঙ্গবন্ধুকন্যা প্রধানমন্ত্রী শেখ হাসিনার সরকার প্রবাসীবান্ধব সরকার। জননেত্রী শেখ হাসিনার সরকার প্রবাসীদের স্বার্থরক্ষায় সর্বোচ্চ গুরুত্ব দিয়েছেন। প্রবাসীদের জন্য নানাবিধ প্রকল্প গ্রহণ এবং তা বাস্তবায়ন করে যাচ্ছে। কোনো প্রবাসী দেশে বিনিয়োগ করতে চাইলে সরকারের পক্ষ থেকে সর্বাত্মক সহায়তা করা হচ্ছে। 

#
গিয়াস/পাশা/এনায়েত/সঞ্জীব/শামীম/২০২২/১৬৪০ঘণ্টা 

 
তথ্যবিবরণী                                                                                                     নম্বর: ১৬৩৯
কোভিড-১৯ সংক্রান্ত সর্বশেষ প্রতিবেদন 
ঢাকা, ৭ বৈশাখ (২০ এপ্রিল) : 

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল মঙ্গলবার সকাল ৮টা থেকে বুধবার সকাল ৮টা পর্যন্ত ২৪ ঘণ্টায় দেশে ২৮ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৫৫ শতাংশ। এ সময় ৫ হাজার ৯৮ জনের নমুনা পরীক্ষা করা হয়েছে।      
গত ২৪ ঘণ্টায় মারা গেছে ১ জন। এ পর্যন্ত ২৯ হাজার ১২৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৯২ হাজার ৭৪ জন।

# 
জাকির/পাশা/এনায়েত/রেজাউল/২০২২/১৬১৫ ঘণ্টা 
তথ্যবিবরণী









        নম্বর : ১৬৩৮

দেশে খাদ্য সংকট নেই

           -মৎস্য ও প্রাণিসম্পদ মন্ত্রী

ঢাকা, 7 বৈশাখ, (20 এপ্রিল) :   

সরকারের সময়োপযোগী পদক্ষেপ ও প্রান্তিক কৃষকের পরিশ্রমে দেশে এখন খাদ্য সংকট নেই বলে মন্তব্য করেছেন মৎস্য ও প্রাণিসম্পদ মন্ত্রী শ ম রেজাউল করিম।

আজ পিরোজপুরের সদর উপজেলা পরিষদ মিলনায়তনে ২০২১-২২ অর্থবছরে ও ২০২২-২৩ মৌসুমে কৃষি প্রণোদনা কর্মসূচির আওতায় ক্ষুদ্র ও প্রান্তিক কৃষকের মাঝে বিনামূল্যে আউশ ধান বীজ ও সার বিতরণ উদ্বোধন অনুষ্ঠানে ভার্চুয়ালি প্রধান অতিথির বক্তব্যে মন্ত্রী এ কথা বলেন। পিরোজপুর সদর উপজেলা প্রশাসন ও কৃষি সম্প্রসারণ অধিদপ্তর এ অনুষ্ঠান আয়োজন করে।

মন্ত্রী আরো বলেন, শেখ হাসিনার নেতৃত্বাধীন সরকার বিদেশ থেকে কৃষি উপকরণ, সার-কীটনাশক, কৃষি যন্ত্রপাতি ক্রয় করে অর্ধেকের বেশি ভর্তুকি দিয়ে কৃষকের কাছে পৌঁছে দিচ্ছে। প্রধানমন্ত্রী শেখ হাসিনা বিশ্বাস করেন কৃষিনির্ভর বাংলাদেশকে বাঁচাতে হলে কৃষককে বাঁচাতে হবে। আর কৃষককে বাঁচাতে হলে, কৃষকের পরিশ্রমের মূল্য দিতে হলে কৃষি উপকরণ ও অন্যান্য সহযোগিতা তাদের কাছে পৌঁছে দিতে হবে। কৃষক এখন ১০ টাকায় ব্যাংক হিসাব খুলতে পারছে। বিনা জামানতে কৃষিঋণ পাচ্ছে। তাদের বিনামূল্যে বীজ, কীটনাশকসহ প্রয়োজনীয় উপকরণ সরবরাহ করা হচ্ছে। এ বছর ৩০ হাজার কোটি টাকা ভর্তুকি দিয়ে কৃষককে সার বিতরণ করা হচ্ছে।

মন্ত্রী আরো বলেন, কৃষককে সবল করতে না পারলে, খাদ্যে যে স্বয়ংসম্পূর্ণতা বাংলাদেশ অর্জন করেছে সে জায়গা থেকে আমরা পেছনে পড়ে যাব। সে জন্য এক ইঞ্চি জায়গাও পতিত রাখার সুযোগ নেই। একই জমিতে তিন ফসল উৎপাদনে সরকার সহায়তা দিচ্ছে। লবণাক্ত এলাকায় লবণসহিষ্ণু ধান ও অন্যান্য শস্য উৎপাদন করা হচ্ছে। বিদেশি মূল্যবান ফল এখন দেশে উৎপাদন করা হচ্ছে।

পিরোজপুর সদর উপজেলা নির্বাহী কর্মকর্তা বশির আহমেদের সভাপতিত্বে অনুষ্ঠানে পিরোজপুর সদর উপজেলা কৃষি কর্মকর্তা শিপন চন্দ্র ঘোষ, সিনিয়র উপজেলা মৎস্য কর্মকর্তা সৈকত মল্লিকসহ উপজেলায় কর্মরত সরকারি কর্মকর্তাগণ এ সময় উপস্থিত ছিলেন।

অনুষ্ঠানে পিরোজপুর সদর উপজেলার ১৫০ জন ক্ষুদ্র ও প্রান্তিক কৃষকের মাঝে বিনামূল্যে আউশ ধান বীজ ও সার বিতরণ করা হয়।
#
ইফতেখার/পরীক্ষিৎ/শাম্মী/মাসুম/২০২২/১৫১৮ ঘণ্টা

তথ্যবিবরণী









         নম্বর : ১৬৩৭                                               

জাকাত ফান্ড শক্তিশালী হলে দারিদ্র্য মোচন সহজ হবে 
   
                                       - ধর্ম প্রতিমন্ত্রী
ঢাকা, 7 বৈশাখ, (20 এপ্রিল) :   
ধর্ম প্রতিমন্ত্রী মোঃ ফরিদুল হক খান বলেছেন, জাকাত ফান্ডকে শক্তিশালী করা গেলে দেশ থেকে দারিদ্র্য মোচন সহজ হবে। জাকাত ব্যবস্থাপনাকে অধিকতর শক্তিশালী ও সুশৃংখল করার লক্ষ্যে জাকাত তহবিল ব্যবস্থাপনা আইন প্রণয়নের উদ্যোগ গ্রহণ করেছে সরকার। ইসলামিক ফাউন্ডেশনসহ জাকাত ফান্ডের সাথে সংশ্লিষ্ট সকলে সম্মিলিতভাবে কাজ করলে ফান্ড কার্যক্রম অধিকতর শক্তিশালী হবে। 
আজ বায়তুল মুকাররম মিলনায়তনে ইসলামিক ফাউন্ডেশন ঢাকা বিভাগীয় কার্যালয় আয়োজিত ‘সরকারি জাকাত ফান্ডে জাকাত উত্তোলনে উদ্বুদ্ধকরণ এবং সন্ত্রাস জঙ্গিবাদ নিরসন’ শীর্ষক মতবিনিময় সভায় প্রধান অতিথির বক্তব্যে তিনি এসব কথা বলেন।  
      সন্ত্রাস ও জঙ্গিবাদ মানবতাবিরোধী অপরাধ উল্লেখ করে ধর্ম প্রতিমন্ত্রী বলেন, কোনো ধর্মই এ জাতীয় অপরাধকে সমর্থন করে না। দৃষ্টিভঙ্গির সমস্যার কারনে কতিপয় গোষ্ঠী ধর্মের অপব্যাখ্যা দিয়ে সমাজে বিশৃংখলা সৃষ্টি করে। তাই সবার আগে মানুষকে ভালবাসতে হবে। সন্ত্রাস ও জঙ্গিবাদমুক্ত অসাম্প্রদায়িক বাংলাদেশ প্রতিষ্ঠা করে জাতির পিতার স্বপ্নের সোনার বাংলা প্রতিষ্ঠা করাই আমাদের অঙ্গীকার।

      অনুষ্ঠানে বিশেষ অতিথি হিসেবে উপস্থিত ছিলেন ইসলামিক ফাউন্ডেশনের মহাপরিচালক  ড. মোঃ মুশফিকুর রহমান। সভাপতিত্ব করেন ঢাকা জেলা প্রশাসক মোঃ শহিদুল ইসলাম। অনুষ্ঠানে মূল প্রবন্ধ উপস্থাপন করেন ইসলামিক ফাউন্ডেশনের বোর্ড অভ্ গভর্নরসের গভর্নর ড. মাওলানা মুহাম্মদ কাফিলুদ্দীন সরকার। অনুষ্ঠানে ইসলামিক ফাউন্ডেশনের পরিচালকবৃন্দ, কর্মকর্তা ও ওলামায়ে কেরামগণ উপস্থিত ছিলেন। 

#

শারমীন/পরীক্ষিৎ/ডালিয়া/শাম্মী/মাসুম/২০২২/১৪০০ ঘণ্টা
তথ্যবিবরণী








                 নম্বর : ১৬৩৬
দুঃস্থ ও অসহায়দের জীবন মানোন্নয়নে সরকার বদ্ধপরিকর

                                                   -শিল্প প্রতিমন্ত্রী

ঢাকা, 7 বৈশাখ, (20 এপ্রিল) :   
শিল্প প্রতিমন্ত্রী কামাল আহমেদ মজুমদার বলেছেন, গরিব, দুঃস্থ ও অসহায় মানুষের জীবন মানোন্নয়নে সরকার বদ্ধপরিকর। করোনা মহামারিতেও গত দুবছর সরকার পাশে ছিল। পবিত্র ইদুলফিতর উপলক্ষ্যে প্রধানমন্ত্রী শেখ হাসিনা ইদ উপহার হিসেবে দুঃস্থদের মাঝে চাল, চিনি, আলু, সেমাই, শাড়ি, লুঙ্গি দেওয়ার ব্যবস্থা করেছেন বলে জানান তিনি।

 প্রতিমন্ত্রী আজ মিরপুর আদর্শ উচ্চ বিদ্যালয় প্রাঙ্গণে ঢাকা মহানগর উওর কাফরুল থানার ১৪ ও ৯৪ নং ওয়ার্ড আওয়ামী লীগ আয়োজিত গরিব, দুঃস্থ ও অসহায় মানুষের মাঝে ইদ উপহারসামগ্রী বিতরণ অনুষ্ঠানে প্রধান অতিথির বক্তৃতায় এসব কথা বলেন ।

শিল্প প্রতিমন্ত্রী বলেন, প্রধানমন্ত্রী শেখ হাসিনার দক্ষ নেতৃত্বে করোনা মহামারি আজ নিয়ন্ত্রণে। দেশে পদ্মা সেতু ও মেট্রোরেল নির্মাণসহ সড়ক যোগাযোগ ব্যবস্থার আধুনিকায়ন, তথ্যপ্রযুক্তির অগ্রগতি, বিদ্যুৎ উৎপাদন, মাথাপিছু আয় বৃদ্ধি, খাদ্যে স্বয়ংসম্পূর্ণতা অর্জনসহ সবক্ষেত্রে সরকার এগিয়ে যাচ্ছে। তিনি আরো বলেন, বাস্তুহারাদের আশ্রয়ন প্রকল্পের মাধ্যমে বাড়ি করে দেওয়া হচ্ছে। 
পরে তিনি এক হাজার ৫০০ দুঃস্থের মাঝে ইদ উপহার-সামগ্রী বিতরণ করেন।

Bangladesh strongly condemns the act of burning of the Holy Quran

Dhaka, 20 April :    
Bangladesh strongly condemns the act of burning of the Holy Quran by a far-right extremist group in several cities of Sweden. Bangladesh expresses concern over the subsequent unrest and violent protests leading to casualties among civilians and law enforcement personnel.   
Bangladesh believes that the freedom of religion must be upheld and respected. Bangladesh urges all concerned to exercise tolerance and refrain from unwarranted provocation for ensuring communal harmony and peaceful coexistence.
Ministry of Foreign Affairs today released a press statement regarding this issue. 
#

